
Annotatsiya. Maqolada tijorat banklarining moliyaviy samaradorligi va kapital rentabelligiga (ROE) ta’sir etuvchi 
omillar ekonometrik yondashuv asosida tahlil qilinadi hamda risk-menejment tizimini takomillashtirishda sun’iy intellekt 
texnologiyalarining imkoniyatlari asoslab beriladi. Ko‘p omilli logarifmik regressiya natijalari raqamlashtirish darajasi va 
YaIM o‘sishi banklar rentabelligini oshirishga xizmat qilishini, kredit portfeli sifati ko‘rsatkichlari esa moliyaviy natijalarga 
sezilarli ta’sir ko‘rsatishini aniqladi. Mashinaviy o‘qitish va “Big Data” texnologiyalaridan foydalanish kredit risklarini yanada 
aniq baholash hamda banklar moliyaviy barqarorligini mustahkamlashda samarali vosita ekani tasdiqlandi.

Kalit soʻzlar: moliyaviy barqarorlik, tijorat banki, banklarda risklarni boshqarish, risk-menejment, sun’iy intellekt usullari.
Abstract. The article examines the factors influencing the financial performance and return on equity (ROE) of commercial 
banks using an econometric approach and substantiates the potential of artificial intelligence technologies in improving 
risk management systems. The results of a multifactor logarithmic regression model indicate that digitalization and 
GDP growth contribute positively to bank profitability, while credit portfolio quality indicators significantly affect financial 
outcomes. The study confirms that machine learning and Big Data technologies serve as effective tools for enhancing 
credit risk assessment accuracy and strengthening banks’ financial stability.

Key words: financial stability, commercial bank, banking risk management, risk management, artificial intelligence 
methods.
Аннотация. В статье с использованием эконометрического подхода анализируются факторы, влияющие на 
финансовую эффективность и рентабельность собственного капитала (ROE) коммерческих банков, а также 
обосновываются возможности применения технологий искусственного интеллекта в совершенствовании системы 
управления рисками. Результаты многофакторной логарифмической регрессии показали, что цифровизация 
и рост ВВП способствуют повышению рентабельности банков, а показатели качества кредитного портфеля 
оказывают существенное влияние на финансовые результаты. Подтверждено, что методы машинного обучения и 
технологии «Big Data» являются эффективными инструментами повышения точности оценки кредитных рисков и 
укрепления финансовой устойчивости банков.

Ключевые слова: финансовая устойчивость, коммерческий банк, управление банковскими рисками, риск-
менеджмент, методы искусственного интеллекта.

K I R I S H
Tijorat banklari o‘zining kundalik moliyaviy-xo‘jalik faoliyati jarayonida turli xil va ko‘p qirrali risklar bilan 

ishlaydi. Bank risklarining har bir turi yuzaga kelish manbai, moliyaviy barqarorlikka ta’sir ko‘lami hamda 
ro‘yobga chiqqan taqdirda keltirib chiqarishi mumkin bo‘lgan oqibatlari jihatidan o‘ziga xos xususiyatlarga ega. 
Shu bois risklarni aniqlash, baholash va boshqarish mexanizmlarini takomillashtirish bank tizimining barqaror 
rivojlanishida muhim ahamiyat kasb etadi.

So‘nggi o‘n yillikda bank faoliyatidagi asosiy tendensiyalardan biri mavjud risklarni boshqarish tizimini 
modernizatsiya qilish va intellektual texnologiyalarni keng joriy etish bilan bog‘liqdir. Bu jarayon, avvalo, 
sun’iy intellekt texnologiyalarining jadal rivojlanishi hamda ularning bankning turli biznes-jarayonlariga 
integratsiyalashuvi bilan izohlanadi. Zamonaviy intellektual tizimlar ma’lumotlarni tezkor qayta ishlash, 
prognozlash aniqligini oshirish va risklarni erta bosqichda aniqlash imkonini bermoqda.

Hozirgi sharoitda intellektual texnologiyalarni joriy etish tijorat banklari faoliyatida muhim raqobat ustunligini 
shakllantirmoqda. Shu bilan birga, sun’iy intellekt tizimlarini amaliyotga tatbiq etish jarayoni yangi boshqaruv 
yondashuvlarini, kuchli axborot xavfsizligi tizimlarini va operatsion jarayonlarning takomillashuvini talab etadi. 
Zamonaviy texnologiyalar ko‘plab rutinali biznes-jarayonlarni avtomatlashtirib, tijorat banklariga strategik 
vazifalarga e’tiborni kuchaytirish imkonini yaratmoqda. Biroq innovatsion tizimlardan samarali foydalanish 
uchun ularni bosqichma-bosqich joriy etish, monitoring qilish va risklarni kompleks boshqarish mexanizmlarini 
rivojlantirish zarur. Shu bois moliyaviy tashkilotlarda innovatsion texnologiyalarni qo‘llash puxta tahlil va 
muvozanatli yondashuv asosida amalga oshirilishi maqsadga muvofiqdir.

M A V Z U G A  O I D  A D A B I Y O T L A R  S H A R H I
Bugungi kunga qadar bank risk-menejmenti hamda uni takomillashtirish masalalari mahalliy va MDH 

mamlakatlari iqtisodchi olimlari tomonidan keng tadqiq etib kelinmoqda. Xususan, tijorat banklari faoliyatida 
menejment tamoyillari va ularni rivojlantirish yo‘nalishlari xorijlik yetakchi iqtisodchi olimlar D.J. Sinkey, T. W. 
Koch (Timothy W. Koch), I.V. Larionova va boshqalarning ilmiy izlanishlarida o‘z aksini topgan [8–9]. Ushbu 
tadqiqotlarda bank risklarini aniqlash, baholash va boshqarishning nazariy asoslari hamda amaliy mexanizmlari 
batafsil yoritilgan.

O‘zbekiston Respublikasida tijorat banklari faoliyati, ularning vazifalari hamda bank tizimini boshqarishning 
nazariy va amaliy jihatlari, shuningdek, tizimni modernizatsiya qilish yo‘nalishlari B.T. Berdiyarov, V.A. Kotov, I.L. 
Butikov, N.X. Jumayev va boshqa olimlarning ilmiy ishlarida tadqiq etilgan [10–12]. Mazkur izlanishlarda bank 
tizimini isloh qilish, moliyaviy barqarorlikni mustahkamlash va boshqaruv samaradorligini oshirish masalalariga 
alohida e’tibor qaratilgan.

Milliy bank tizimida bank marketingi hamda moliyaviy menejmentni boshqaruv jarayonlariga 
integratsiyalashning nazariy asoslari A.Sh. Bekmurodov, B.Z. Mustafayev, B.K. Mirzamaydinov, M. Nasritdinova, 
M.M. Abduraxmanova va boshqa olimlarning ilmiy tadqiqotlarida o‘z ifodasini topgan. Ushbu ishlarda bank 
xizmatlari bozorida raqobatbardoshlikni oshirish, strategik boshqaruvni takomillashtirish va innovatsion 
yondashuvlarni joriy etish masalalari yoritilgan.

Shu bilan birga, mamlakatimiz tijorat banklarida risk-menejment tizimini kompleks takomillashtirish asosida 
moliyaviy barqarorlikni mustahkamlash, xususan, sun’iy intellekt va raqamli texnologiyalar imkoniyatlarini 
risklarni boshqarish jarayonlariga chuqur integratsiyalash masalalari yetarli darajada tizimli o‘rganilmagan. 
Mazkur ilmiy izlanishda aynan ushbu yo‘nalish bo‘yicha nazariy qarashlarni rivojlantirish, uslubiy yondashuvlarni 
takomillashtirish va amaliy tavsiyalar ishlab chiqishga alohida e’tibor qaratildi.

T A D Q I Q O T  M E T O D O L O G I YA S I
Tadqiqotda tizimli va ekonometrik tahlil usullaridan foydalanildi. Mazkur izlanishda o‘rganilayotgan iqtisodiy 

jarayonlar hamda ular o‘rtasidagi sabab-oqibat bog‘liqliklarini miqdoriy baholash maqsadida ekonometrik tahlil 
usullari, xususan, ko‘p omilli regressiya modeli qo‘llanildi. Regressiya tahlili mustaqil omillarning natijaviy 
ko‘rsatkichga ta’sir darajasi va yo‘nalishini aniqlash, ularning statistik ahamiyatini baholash hamda prognozlash 
imkoniyatlarini shakllantirishi bilan ilmiy tadqiqotlarda muhim metodologik vosita hisoblanadi.

Tadqiqot doirasida natijaviy o‘zgaruvchi sifatida asosiy samaradorlik ko‘rsatkichi (Y) tanlandi, unga 
ta’sir etuvchi omillar (X₁, X₂, …, Xₙ) esa mustaqil o‘zgaruvchilar sifatida shakllantirildi. Model quyidagi umumiy 
ko‘rinishda ifodalandi:

Y = β₀ + β₁X₁ + β₂X₂ + … + βₙXₙ + ε
Bu yerda β₀ — erkin had, βᵢ — omillarning regressiya koeffitsientlari, ε esa tasodifiy xatolik hadini bildiradi. 

Koeffitsientlar eng kichik kvadratlar usuli (EKKU) asosida baholanib, modelning mosligi R² koeffitsienti, 
F-statistika hamda t-testlar yordamida tekshirildi. Shuningdek, multikollinearlikni aniqlash maqsadida VIF 
(Variance Inflation Factor) ko‘rsatkichlari, qoldiqlarning normal taqsimotini baholash uchun Jarque–Bera testi, 
geteroskedastiklikni aniqlash uchun esa Breusch–Pagan testi qo‘llanildi.

Regressiya natijalari omillarning natijaviy ko‘rsatkichga ta’sir kuchini miqdoriy jihatdan baholash, ustuvor 
omillarni aniqlash hamda boshqaruv qarorlarini ilmiy asoslash imkonini berdi.

T A H L I L  V A  N A T I J A L A R
Tijorat banki riskli hodisalarning yuzaga kelish ehtimolini aniq baholashi va prognoz qilishi uchun bank 

risklari professional adabiyotlarda quyidagi asosiy turlarga ajratiladi: kredit risklari, operatsion risklar, bozor 
risklari, huquqiy risklar, siyosiy (mamlakat) risklari hamda likvidlik risklari [1]. Mazkur maqola doirasida sun’iy 
intellekt texnologiyalari faol qo‘llanilayotgan risk guruhlari — kredit, bozor, operatsion va likvidlik risklari — ko‘rib 
chiqilib, tahlil qilinadi.

Tijorat bankining moliyaviy natijalari va barqarorligiga sezilarli ta’sir ko‘rsatuvchi risklar qatorida kredit risklari 
alohida o‘rin tutadi. Kredit risklarining yuzaga kelish ehtimolini kamaytirish maqsadida moliyaviy tashkilotlar 
defolt ehtimolini pasaytirishga yo‘naltirilgan kredit siyosatini ishlab chiqadi va uni muntazam takomillashtirib 
boradi. Ushbu masala, ayniqsa, iqtisodiy o‘zgaruvchanlik davrlarida dolzarb ahamiyat kasb etadi, chunki 
tizimiy ahamiyatga ega banklar faoliyatidagi kredit qarorlarining sifat darajasi butun bank tizimining moliyaviy 
barqarorligiga bevosita ta’sir ko‘rsatadi.

So‘nggi yillarda qarz oluvchining kredit reytingini aniq baholashda hisobga olinadigan omillar soni sezilarli 
darajada ortdi. Bu omillar nafaqat moliyaviy ko‘rsatkichlarni (masalan, daromad darajasi), balki ko‘plab 
nomoliyaviy mezonlarni ham o‘z ichiga oladi. Jumladan, mijozning ishbilarmonlik obro‘si, to‘lov intizomi, oilaviy 
holati, bank hisobvaraqlari bo‘yicha tranzaksiyalar tarkibi kabi ko‘rsatkichlar kredit baholash jarayonining 
murakkabligini oshiradi. Bunday ko‘p sonli parametrlarni an’anaviy usullar asosida tezkor va chuqur tahlil qilish 
murakkab jarayonga aylanmoqda [2]. Shu sababli, sun’iy intellekt tizimlaridan foydalanish kredit arizalarini 
ko‘rib chiqish muddatini qisqartirish, baholash aniqligini oshirish hamda risklarni samarali boshqarish imkonini 
bermoqda [3].

ROE (Return on Equity) — bu bankning o‘z kapitalidan foydalanish samaradorligini ifodalovchi asosiy 
moliyaviy ko‘rsatkich bo‘lib, aksiyadorlar tomonidan kiritilgan kapitalning qancha sof foyda keltirayotganini aks 
ettiradi (1-jadval).

1-jadval. Tijorat banklarining o‘z kapitalidan foydalanish samaradorligiga ta’sir etuvchi omillar tahlili
LnROE lnDig_bank_oper LnGDP LnDig_user_serv lnNPL

Tijorat banklarining o‘z 
kapitalidan foydalanish 
samaradorligi

Tijorat banklarida 
raqamli bank 
operasiyalari

Mamlakat YaIM
Raqamli 
texnologiyalardan 
foydalanganlar soni

Tijorat banklarida 
muammoli kreditlar 
hajmi

Mazkur ekonometrik tadqiqotda tijorat banklarining o‘z kapitalidan foydalanish samaradorligi (ROE)ga 
ta’sir etuvchi asosiy makroiqtisodiy va raqamli transformatsiya omillari ko‘p omilli logarifmik regressiya modeli 
asosida baholandi. Modelda natijaviy ko‘rsatkich sifatida LnROE qabul qilinib, tushuntiruvchi omillar sifatida 
tijorat banklarida raqamli bank operatsiyalari hajmi (LnDig_bank_oper), mamlakat yalpi ichki mahsuloti (LnGDP), 
raqamli texnologiyalardan foydalanuvchilar soni (LnDig_user_serv) hamda muammoli kreditlar hajmi (LnNPL) 
kiritildi. Log–log shakldagi model parametrlarining iqtisodiy talqini elastiklik koeffitsiyentlari orqali ifodalanadi, 
ya’ni omillardagi 1 foizlik o‘zgarish natijaviy ko‘rsatkichning necha foizga o‘zgarishini aks ettiradi.

Hisob-kitob natijalariga ko‘ra, modelning determinatsiya koeffitsiyenti R² = 0,967 ni tashkil etdi. Bu ROE 
dagi o‘zgarishlarning qariyb 96,7 foizi tanlangan omillar bilan izohlanishini ko‘rsatadi va modelning yuqori 
darajadagi tushuntirish qobiliyatiga ega ekanini bildiradi. F-statistikaning yuqori qiymati hamda uning ehtimollik 
darajasining nolga yaqinligi modelning umumiy jihatdan statistik ahamiyatga ega ekanligini tasdiqlaydi. Mazkur 
natijalar qurilgan regressiya tenglamasining ilmiy asoslanganligi va amaliy qo‘llash imkoniyatlari yuqori ekanini 
ko‘rsatadi (2-jadval).

2-jadval. Tijorat banklarining o‘z kapitalidan foydalanish samaradorligiga ta’sir etuvchi omillaring regression tahlili
Ko‘rsatkich Qiymat

Kuzatuvlar soni (Number of obs) 44
F-statistika 286.94
Prob > F 0.0000
R-squared 0.9671
Adjusted R-squared 0.9638
Root MSE 0.17356

Natijalar shuni ko‘rsatadiki, raqamli bank operatsiyalari hajmining oshishi ROEga sezilarli ijobiy ta’sir 
ko‘rsatadi: mos ravishda koeffitsiyentning musbat va birlikdan katta bo‘lishi bank faoliyatida raqamlashtirish 
jarayonlari xarajatlarni optimallashtirish, tranzaksion tezlikni oshirish va xizmat ko‘rsatish samaradorligini 
kuchaytirish orqali kapital rentabelligini oshirayotganini anglatadi.

Iqtisodiy o‘zgaruvchanlik sharoitida moliya bozorlarida bitimlarni amalga oshirish tezligi muhim strategik omil 
hisoblanadi. Shu sababli sun’iy intellekt tizimlari banklarga bozor risklarini yanada aniq baholash va boshqarish 
imkonini beradi, chunki bitimlarni bajarishdagi vaqt omili moliyaviy natijalarga sezilarli ta’sir ko‘rsatishi mumkin 
[5].

Sun’iy intellektga asoslangan va bank risk-menejmenti tizimiga joriy etilayotgan yana bir dolzarb vosita 
— risklarni xedjirlash bo‘yicha intellektual tizimlardir. Ushbu algoritmlar bankning bozor risklarini xedjirlash 
strategiyalarini ishlab chiqishda qo‘llanilib, tijorat bankini kutilmagan bozor tebranishlariga nisbatan barqarorligini 
mustahkamlashga xizmat qiladi. Bunday tizimlar prognoz qilinayotgan bozor kon’yunkturasi o‘zgarishlariga 
muvofiq hosilaviy moliyaviy instrumentlar — xususan, opsionlar va fyucherslar bo‘yicha qarorlar qabul qilish 
jarayonini qo‘llab-quvvatlaydi.

Sun’iy intellekt yordamida stress-testlash doirasida tijorat banklari depozit oqimlarining o‘zgarishi, foiz 
stavkalarining dinamikasi yoki tashqi iqtisodiy omillarning moliyaviy tizimga ta’siri kabi ssenariylarni prognoz 
qilishi hamda ularning bank likvidligiga ta’sirini baholashi mumkin. Bunday stress-modellashtirish imkoniyatlari 
TensorFlow va PyTorch kabi chuqur o‘rganish algoritmlariga asoslangan ilg‘or SI-instrumentlari yordamida 
ta’minlanadi. Ushbu texnologiyalar mijozlar xatti-harakatlari va bozor kon’yunkturasidagi o‘zgarishlarni inobatga 
olgan holda bank likvidligidagi dinamikani tezkor va aniq prognozlash imkonini beradi [7].

X U L O S A  V A  T A K L I F L A R
Maqolada amalga oshirilgan ekonometrik tahlil natijalari tijorat banklarining moliyaviy barqarorligi va 

kapital rentabelligi ko‘p jihatdan kredit riski darajasi hamda raqamli transformatsiya ko‘rsatkichlariga bog‘liqligini 
yaqqol namoyon etdi. Xususan, regressiya modeli natijalariga ko‘ra, muammoli kreditlar (NPL) hajmining ortishi 
ROEga salbiy ta’sir ko‘rsatib, banklarning moliyaviy samaradorligini pasaytirishi aniqlangan bo‘lsa, raqamli 
operatsiyalar va mijozlarning raqamli xizmatlardan foydalanish darajasining oshishi rentabellikni sezilarli 
ravishda kuchaytirishi isbotlandi. Qoldiqlar taqsimotining normal shaklga yaqinligi modelning statistik jihatdan 
ishonchli ekanini hamda aniqlangan bog‘liqliklarning empirik asoslanganligini tasdiqlaydi. Ushbu natijalar bank 
faoliyatida risklarni boshqarish jarayonlarini yanada takomillashtirish muhimligini ko‘rsatadi.

Shu nuqtayi nazardan, bank risk-menejmenti tizimida sun’iy intellekt (SI) usullarini qo‘llash strategik 
ahamiyat kasb etadi. An’anaviy baholash mexanizmlaridan farqli ravishda, SI texnologiyalari katta hajmdagi 
ma’lumotlarni real vaqt rejimida qayta ishlash, yashirin qonuniyatlarni aniqlash va kredit xatarlarini oldindan 
prognoz qilish imkonini beradi. Xususan, mashinaviy o‘qitish algoritmlari kredit skoringini avtomatlashtirish, 
mijozlarning to‘lovga layoqatliligini aniq baholash hamda defolt ehtimolini erta bosqichda aniqlash orqali 
NPL darajasini optimallashtirishga xizmat qiladi. Shuningdek, neyron tarmoqlar va “big data” tahlili firibgarlik 
operatsiyalarini aniqlash, likvidlik risklarini monitoring qilish va portfel diversifikatsiyasini samarali boshqarishda 
muhim vosita bo‘lib xizmat qiladi.

Natijada, sun’iy intellektga asoslangan risk-menejment tizimi operatsion xarajatlarni optimallashtiradi, 
qaror qabul qilish tezligini oshiradi va inson omiliga bog‘liq xatoliklarni kamaytiradi. Bu esa bank kapitalidan 
foydalanish samaradorligini oshirib, moliyaviy barqarorlikni mustahkamlaydi. Demak, tijorat banklarida SI 
texnologiyalarini joriy etish nafaqat innovatsion rivojlanish omili, balki kredit risklarini samarali boshqarish 
va ROE ko‘rsatkichlarini barqaror oshirishning muhim institutsional mexanizmi sifatida qaralishi maqsadga 
muvofiqdir.

O‘tkazilgan tadqiqot natijalarini umumlashtirar ekanmiz, bir qator muhim jihatlarni ajratib ko‘rsatish 
mumkin. Avvalo, zamonaviy iqtisodiy sharoitda tijorat banklari kundalik faoliyatida tobora ko‘proq risk turlari 
bilan to‘qnash kelmoqda. Bu holat moliyaviy barqarorlik va raqobatbardoshlikni ta’minlash maqsadida samarali 
risk-menejment tizimini shakllantirish zaruratini kuchaytirmoqda. An’anaviy risklarni boshqarish usullari moliya 
bozori sharoitlarining yangilanishi bilan bir qatorda takomillashtirilishi lozim. Shu bois banklar raqamli biznes-
transformatsiyaning faol ishtirokchisiga aylanib, sun’iy intellektga asoslangan innovatsion yechim va tizimlarni 
bosqichma-bosqich joriy etib bormoqda.

